
OʻZBEKISTONDA OZIQ-OVQAT XAVFSIZLIGINI 
TAʼMINLASH VA BOSHQARISHNING HUDUDIY 

RIVOJLANTIRISH STRATEGIYASI
Nuraliev Temurjon Erkinjon o‘g‘li

Farg‘ona davlat texnika universiteti tadqiqotchisi
E-mail: tima4184@gmail.com 

ORCID iD: 0009-0003-8410-0761

Annotatsiya: Mazkur maqolada oziq-ovqat sanoati korxonalarining iqtisodiy barqarorligini ta’minlash, oziq-ovqat 
xavfsizligining jamiyat hayotidagi ahamiyati, oziq-ovqat sanoatining samarali rivojlanishi, oziq-ovqat xavfsizligini ta’minlash 
va boshqarishning hududiy rivojlantirish strategiyasini ishlab chiqishda atrof-muhit tahlili, tashqi muhitdagi imkoniyatlar 
va xavflarning ta’siri, ichki muhitdagi kuchli va zaif tomonlar, infratuzilmaning roli hamda oziq-ovqat sanoati korxonalari 
iqtisodiy barqaror faoliyatini ta’minlashning tashkiliy-iqtisodiy mexanizmlari yoritilgan.

Kalit soʻzlar: oziq-ovqat sanoati, barqarorlik, iqtisodiy barqarorlik, oziq-ovqat xavfsizligi, Global ochlik indeksi [GHI], 
strategik rivojlanish, raqobat, tashqi muhit, strategiya, boshqaruv.
Abstract: This article highlights issues related to ensuring the economic sustainability of food industry enterprises, the 
significance of food security in society, the effective development of the food sector, as well as the formulation of a 
territorial development strategy for ensuring and managing food security. The analysis includes aspects such as the 
influence of the environment, opportunities and threats in the external environment, strengths and weaknesses of the 
internal environment, the impact of infrastructure, and the organizational and economic mechanisms for ensuring the 
stable economic operation of food industry enterprises.

Key words: food industry, sustainability, economic sustainability, food security, Global Hunger Index (GHI), strategic 
development, competition, external environment, strategy, management.
Аннотация: В данной статье освещены вопросы обеспечения экономической устойчивости предприятий пищевой 
промышленности, значимость продовольственной безопасности в жизни общества, эффективное развитие 
пищевой отрасли, а также разработка стратегии территориального развития по обеспечению и управлению 
продовольственной безопасностью. При этом проанализированы такие аспекты, как влияние окружающей среды, 
возможности и угрозы внешней среды, сильные и слабые стороны внутренней среды, влияние инфраструктуры, 
а также организационно-экономические механизмы обеспечения стабильной экономической деятельности 
предприятий пищевой промышленности.

Ключевые слова: пищевая промышленность, устойчивость, экономическая стабильность, продовольственная 
безопасность, Глобальный индекс голода (GHI), стратегическое развитие, конкуренция, внешняя среда, стратегия, 
управление.

K I R I S H
Bugungi kunda global miqyosda kuzatilayotgan ochlik va yetarli ovqatlanmaslik inqirozi beqiyos darajada 

chuqurlashgan. So‘nggi ma’lumotlarga ko‘ra, umumiy hisobda 1,9 milliondan ortiq inson halokatli ochlik xavfi 
ostida hayot kechirmoqda. Ushbu holat, eng avvalo, G‘azo sektori va Sudan hududlarida, shuningdek, Janubiy 
Sudan, Gaiti hamda Mali davlatlarining ayrim anklavlarida kuzatilmoqda. Mazkur aholi guruhlari amalda 
ocharchilik chegarasida yashashga majbur bo‘lmoqda. Xususan, Sudan shimolidagi Zamzam qochqinlar 
lagerida ochlik holati rasmiy ravishda qayd etilgan. Bu fakt global gumanitar inqirozning qanchalik chuqur ildiz 
otganini yaqqol ko‘rsatadi.

Aksariyat oziq-ovqat xavfsizligiga oid inqirozlar ko‘p yillik tizimli muammolarning murakkab yig‘indisidan 
kelib chiqmoqda. Bu muammolar ko‘pincha bir-birini kesib o‘tadi va har yili yangi inqiroz elementlari bilan 
yanada murakkablashadi. Bunga iqlim o‘zgarishlari, qurolli mojarolar, siyosiy beqarorlik, logistika zanjirlaridagi 
uzilishlar va iqtisodiy tengsizlik kabi omillar kiradi.

Shu bois, mavjud holatni faqat qisqa muddatli yordam choralari bilan hal etish mumkin emas. Muammoni 
yechish uchun tizimli va barqaror strategiyalarni ishlab chiqish zarurati mavjud. Ilmiy yondashuv, statistik 
monitoring, barqaror rivojlanish tamoyillariga asoslangan siyosatlar va xalqaro hamkorlik orqali ushbu inqirozni 
yumshatish imkoniyati mavjud.

M A V Z U G A  O I D  A D A B I Y O T L A R  S H A R H I
Mamlakatning milliy oziq-ovqat xavfsizligi tizimini shakllantirish bo‘yicha vazifalarni hal etish aholining 

turmush darajasini oshirish hamda iqtisodiy ko‘rsatkichlarni barqarorlashtirishga qaratilgan choralarni amalga 
oshirishni taqozo etadi. Yu.A. Dyuner va N.A. Yurklarning “Oziq-ovqat xavfsizligini taʼminlash bo‘yicha asosiy 
choralarni amalga oshirish” nomli maqolasida oziq-ovqat mahsulotlarining sifati va xavfsizligi, oziq-ovqat 
inqirozini yengib o‘tish masalalari, shuningdek, oziq-ovqat suvereniteti strategiyasining asosini shakllantirishda 
hokimiyat tuzilmalari, biznes hamjamiyat va ilmiy-tadqiqot tashkilotlari sa’y-harakatlarining birlashuvi orqali 
ichki oziq-ovqat bozorini barqarorlashtirish hamda mamlakatning iqtisodiy barqarorligini ta’minlaydigan 
yondashuvlarni ishlab chiqish va amaliyotga joriy etishning yangi mexanizmlari yoritib berilgan.

A.N. Shatalova va M.V. Taradinalarning “Oziq-ovqat sanoati korxonalarini barqaror rivojlantirish strategiyasini 
shakllantirish xususiyatlari” nomli ilmiy tadqiqot ishlarida oziq-ovqat sanoati tarmoqlarini boshqarish bo‘yicha 
mexanizmlar, ularning strategik rivojlanishiga oid yondashuvlar keltirilgan. Mazkur tadqiqotlarda Yevropa Ittifoqi 
mamlakatlarining, xususan, uning yetakchi davlati bo‘lgan Germaniyaning tajribasiga e’tibor qaratilgan. Unda 
oziq-ovqat xavfsizligini taʼminlashda asosiy vazifa sifatida iste’molchilar huquqlarini himoya qilish, oziq-ovqat 
mahsulotlarining ekologik xavfsizligini taʼminlash hamda tashqi tabiiy muhitni muhofaza qilish masalalari ilgari 
surilgan.

N. Yuldashevning tadqiqotlarida milliy va jahon iqtisodiyotida oziq-ovqat xavfsizligini ta’minlashning muhim 
masalalari, xususan, O‘zbekiston sharoitida oziq-ovqat xavfsizligining ahamiyati, aholi ehtiyojlarini qondirish 
bo‘yicha ustuvor yo‘nalishlar aniqlangan. Shuningdek, oziq-ovqat xavfsizligini ta’minlash bo‘yicha zarur chora-
tadbirlar va amaliy takliflar ishlab chiqilgan.

T A D Q I Q O T  M E T O D O L O G I YA S I
Jahon miqyosida oziq-ovqat xavfsizligi dolzarb masalaga aylangan. Iqlim o‘zgarishlari, geosiyosiy 

muammolar, logistika muammolari va inflyatsion bosimlar global oziq-ovqat ta’minoti barqarorligiga salbiy 
ta’sir ko‘rsatmoqda. O‘zbekiston ham bu jarayonlardan mustasno emas. Shu sababli, mamlakatda oziq-ovqat 
xavfsizligini ta’minlashga doir strategik yondashuvlar, ayniqsa hududiy rivojlanish strategiyasi asosida amalga 
oshirilishi zarur.

Oziq-ovqat xavfsizligini mustahkamlash bo‘yicha hududiy strategiyalarni shakllantirishda har bir hududning 
iqlim, suv va yer resurslariga qarab moslashuvchan ishlab chiqarish yo‘nalishlarini tanlash, mahalliy ishlab 
chiqaruvchilar o‘rtasida kooperatsiyani rivojlantirish orqali samaradorlikni oshirish, mahalliy darajada oziq-ovqat 
zaxiralarini yaratish va saqlash infratuzilmasini rivojlantirish, shuningdek, hududiy agrotexnologik xaritalar va 
sun’iy intellekt asosidagi monitoring tizimlarini joriy etish orqali boshqaruv mexanizmlarini shakllantirish mazkur 
tadqiqot ishining asosiy metodologiyasi sifatida qaraladi.

T A H L I L  V A  N A T I J A L A R
Oziq-ovqat xavfsizligi jamiyat hayotida katta ijtimoiy-iqtisodiy ahamiyatga ega bo‘lgan murakkab va ko‘p 

qirrali tushunchadir. Birinchidan, u insonning hayotiy ehtiyojlarini qondirish, sog‘liqni saqlash va yashash sifatini 
oshirish uchun zaruriy shart hisoblanadi. Yetarli va sifatli oziq-ovqat bilan ta’minlanmagan jamiyatlarda sog‘liq 
bilan bog‘liq muammolar keskin ortib, aholining umumiy salomatligi hamda mehnat salohiyati jiddiy zarar 
ko‘radi. Bu esa, o‘z navbatida, jamiyatning ijtimoiy barqarorligini, inson kapitalini va ijtimoiy farovonlikni sezilarli 
darajada pasaytiradi.

Iqtisodiy nuqtayi nazardan oziq-ovqat xavfsizligi mamlakat taraqqiyotining barqarorligi hamda iqtisodiy 
mustaqilligi uchun muhim omil hisoblanadi. Chunki oziq-ovqat bilan ta’minotdagi uzilishlar iqtisodiy inqirozlarga 
sabab bo‘lishi, shuningdek, davlatning boshqa tarmoqlariga sarmoya yo‘naltirish imkoniyatlarini cheklashi 
mumkin. Aksincha, yetarli oziq-ovqat bilan ta’minlangan jamiyatlarda mehnat unumdorligi oshadi, iqtisodiy 
faollik uchun qulay sharoitlar yuzaga keladi va iqtisodiy o‘sish sur’atlari yaxshilanadi.

Oziq-ovqat xavfsizligi, shuningdek, qishloq xo‘jaligi va oziq-ovqat sanoatining samarali rivojlanishini talab 
qiladi. Bu esa yangi ish o‘rinlarining yaratilishi, hududlarning iqtisodiy faolligini kuchaytirish va mahalliy ishlab 
chiqarishni rag‘batlantirishga xizmat qiladi. Oziq-ovqat xavfsizligini ta’minlash orqali davlat ochlik va to‘yib 
ovqatlanmaslik muammolarining oldini olishga, ijtimoiy xarajatlarni kamaytirishga ham erishadi. Bu esa uzoq 
muddatli iqtisodiy samaradorlik va barqaror rivojlanishga ijobiy ta’sir ko‘rsatadi.

Umuman olganda, oziq-ovqat xavfsizligi davlat siyosatining ustuvor yo‘nalishlaridan biri bo‘lib, uning 
ta’minlanishi aholining farovonligini oshirish, iqtisodiy o‘sishni jadallashtirish va ijtimoiy barqarorlikni ta’minlashda 
muhim ahamiyat kasb etadi.

Xalqaro miqyosda oziq-ovqat xavfsizligini baholashda bir qator reytinglar va indekslar qo‘llaniladi. Ular 
orasida eng mashhuri Global Hunger Index (GHI), ya’ni Jahon ochlik indeksidir. GHI mamlakatlardagi ochlik 
darajasi va oziq-ovqat ta’minotini aniqlashda keng qo‘llaniladi. Mazkur indeks to‘rt asosiy ko‘rsatkich — to‘yib 
ovqatlanmaslik, bolalar bo‘y o‘sishining sustligi, vazn yetishmovchiligi va bolalar o‘limi darajasi orqali ochlik 
darajasini baholaydi. GHI natijalari oziq-ovqat xavfsizligini ta’minlash borasida davlatlarning qanchalik samarali 
siyosat yuritayotganini ko‘rsatadi va zarur chora-tadbirlarni belgilashga yordam beradi.

Global ochlik indeksi butun dunyo bo‘ylab, mintaqalar va mamlakatlar kesimida ocharchilik holatini 
kuzatib boradi va eng muhim aralashuv zarur bo‘lgan hududlarni ajratib ko‘rsatadi. Ochlikning uzoq muddatli 
tendensiyalarini baholash vositasi sifatida 2024-yilgi GHI shuni ko‘rsatadiki, ayrim mintaqalarda sezilarli 
ijobiy o‘zgarishlar bo‘lishiga qaramay, global ochlik darajasi o‘rtacha holatda qolmoqda — 2016-yildagi 
ko‘rsatkichlardan deyarli farq qilmaydi. Bu esa 2030-yilga qadar ochlikni to‘liq bartaraf etish maqsadiga erishish 
tobora mushkullashib borayotganini anglatadi.

Bugungi kunda 733 millionga yaqin inson — o‘n yil avvalgiga nisbatan ko‘proq odamlar — kunlik kaloriya 
ehtiyojini to‘liq qondira olmayapti. 2,8 milliard kishi esa sog‘lom ovqatlanishga moliyaviy imkon topolmaydi. O‘tkir 
oziq-ovqat tanqisligi va ocharchilik xavfi kuchayib bormoqda. Bunga qo‘shimcha ravishda, ochlikdan siyosiy 
bosim vositasi sifatida foydalanish holatlari ham kuzatilmoqda. Bu xavotirli statistik manzaraning zamirida iqlim 
o‘zgarishining kuchayishi, iqtisodiy inqirozlar, qarzdorlik bosimi, ijtimoiy tengsizlik va turli mojarolar kabi omillar 
yotadi.

Shunga qaramay, ayrim davlatlar oziq-ovqat xavfsizligi bo‘yicha salmoqli natijalarga erishayotganini 
ko‘rsatmoqda. Masalan, Bangladesh, Mozambik, Nepal, Somali va Togo kabi mamlakatlarda GHI ko‘rsatkichlari 
sezilarli darajada pasaygan. Biroq, bu yutuqlarga qaramay, ochlik ushbu davlatlar uchun hanuz muhim 
muammolardan biri bo‘lib qolmoqda.

E’tiborga molik jihati shundaki, O‘zbekistonda ushbu yo‘nalishda olib borilayotgan izchil siyosat va amaliy 
choralar tufayli GHI ko‘rsatkichlari so‘nggi yillarda sezilarli darajada yaxshilangan. Mamlakatimiz bir qator 
rivojlangan davlatlar qatoridan o‘rin egallab, xalqaro reytinglarda ijobiy o‘sish sur’atlarini namoyon qilmoqda 
(1-jadval).

1-jadval. 2000-2024 yillarda Oʻzbekiston Respublikasi hamda ayrim davlatlarning oziq-ovqat xavfsizligi holati (GHI 
indeksi boʻyicha)1

№ Davlat nomi
GHI koʻrsatkichi

2000-yil 2008-yil 2016-yil 2024-yil
1 Gruziya 12.0 6.6 5.4 <5
2 Ruminiya 7.9 5.7 5.0 <5
3 Rossiya federatsiyasi 10.4 5.9 5.4 <5
4 Turkiya 11.4 6.5 5.4 <5
5 Oʻzbekiston 24.3 13.2 5.9 <5
6 Qozogʻiston 11.2 11.1 5.6 5.3
7 Armaniston 19.2 11.7 5.6 5.1

Ushbu jadvalda O‘zbekiston va boshqa ayrim davlatlarning 2000–2024-yillar davomida Global Hunger 
Index [GHI] bo‘yicha oziq-ovqat xavfsizligi ko‘rsatkichlari aks ettirilgan. GHI indeksi ochlik darajasini baholovchi 
xalqaro vosita hisoblanadi va past ko‘rsatkichlar oziq-ovqat xavfsizligining yuqori darajasini bildiradi.

2000-yilda Gruziya (12.0), Ruminiya (7.9), Rossiya Federatsiyasi (10.4), Turkiya (11.4), O‘zbekiston 
(23.3), Ozarbayjon (11.2) va Armaniston (19.2) turlicha ko‘rsatkichlarga ega bo‘lgan. Vaqt o‘tishi bilan barcha 
davlatlarda mazkur indikatorlar sezilarli darajada yaxshilangan. Xususan, O‘zbekistonning ko‘rsatkichlari izchil 
ravishda pasayib, 2024-yilga kelib ochlik darajasi minimal chegaraga – 5 dan past darajaga yetgan.

Bu holat oziq-ovqat xavfsizligini ta’minlash borasida olib borilgan samarali siyosat, iqtisodiy islohotlar, 
qishloq xo‘jaligi va oziq-ovqat ishlab chiqarish infratuzilmasining rivojlanishi bilan bevosita bog‘liq. Mazkur 
ko‘rsatkichlar oziq-ovqat xavfsizligi masalasining har bir davlat rivojlanishidagi o‘rni qanchalik muhim ekanini 
yaqqol ko‘rsatadi. Shu bois, xalqaro tajriba almashinuvi va samarali strategiyalarni ishlab chiqish hamda ularni 
amaliyotga joriy etish dolzarb ahamiyat kasb etadi.

1	  Jahon sog‘liqni saqlash tashkilotining ma’lumotlari asosida muallif tomonidan ishlab chiqilgan. 

Iqtisodiy islohotlarni amalga oshirish jarayonida aniq ishlab chiqilgan strategiyaning o‘rni beqiyosdir. 
Strategiya, bir tomondan, iqtisodiy rivojlanishning aniq maqsadlarini belgilash, zarur resurslarni samarali 
taqsimlash va amalga oshirilayotgan chora-tadbirlar samaradorligini oshirish imkonini bersa, boshqa tomondan, 
uzoq muddatli istiqbollarni prognoz qilish va rejalashtirishga xizmat qiladi.

Shuningdek, strategik yondashuv iqtisodiy islohotlar davomida yuzaga keladigan xavflarni oldindan aniqlash, 
baholash va ularga qarshi samarali choralarni belgilash imkonini yaratadi. Ayniqsa, puxta rejalashtirilgan 
strategiya iqtisodiy o‘sishni ta’minlovchi barqaror siyosiy, ijtimoiy va iqtisodiy muhitni shakllantirishda muhim 
rol o‘ynaydi.

Strategik yondashuv, shuningdek, raqobatbardosh iqtisodiyotni shakllantirish, yangi texnologiyalarni joriy 
etish, innovatsion rivojlanishni rag‘batlantirish, ishlab chiqarish samaradorligini oshirish va aholi farovonligini 
yaxshilashga xizmat qiladi. U orqali islohotlar natijasida yuzaga keladigan o‘zgarishlarni tizimli boshqarish va 
jamiyatni bu o‘zgarishlarga moslashtirish mumkin bo‘ladi.

Shunday ekan, iqtisodiy islohotlarni muvaffaqiyatli amalga oshirish uchun puxta ishlab chiqilgan va izchil 
ravishda tatbiq etiladigan strategiya hal qiluvchi omil hisoblanadi. Strategiyani ishlab chiqish va uni amaliyotga 
to‘g‘ri joriy etish iqtisodiy islohotlarning samaradorligini belgilovchi asosiy shartlardan biridir.

Har qanday iqtisodiy jarayonni takomillashtirish bo‘yicha strategiya bir nechta bosqich asosida ishlab 
chiqiladi. Uni amalga oshirish davomida ijtimoiy-iqtisodiy sharoitlardan kelib chiqib zaruriy tuzatishlar kiritilishi, 
qayta ko‘rib chiqilishi yoki tegishli hollarda yakunlanishi mumkin.

Oziq-ovqat xavfsizligini ta’minlash bo‘yicha strategik yo‘nalishlarni aniqlab olish mazkur sohadagi asosiy 
maqsadlarni shakllantirishda sezilarli yengillik yaratadi. Biz tomonidan oziq-ovqat xavfsizligini hududiy miqyosda 
ta’minlashga qaratilgan strategik yo‘nalishlar ishlab chiqilgan bo‘lib, ular bir qator xalqaro tashkilotlarning 
tavsiyalari asosida shakllantirilgan (2-jadval).

  
2- jadval. Strategik maqsadlarni shakllantirish ustuvorliklari2

Shartli
belgisi Strategik ustuvorlik nomi

SU1 Mahalliy oziq ovqat nazorati tizimini takomillashtirish

SU2 Global oʻzgarishlar natijasida kelib chiqadigan oziq-ovqat xavfsizligi muammolarini aniqlash va javob 
berish

SU3
Xatarlarni boshqarish boʻyicha qarorlar qabul qilishda oziq-ovqat zanjiri boʻyicha toʻplangan maʼlumotlar, 
ilmiy dalillar, xavflarni baholash va raqamli texnologiyalardan foydalanishni yanada rivojlantirish va 
takomillashtirish muhim ahamiyat kasb etadi.

SU4 Manfaatdor tomonlarning ishtirokini va risklar boʻyicha kommunikatsiyalarni  kuchaytirish

SU5 Oziq-ovqat xavfsizligini mahalliy, mintaqaviy va xalqaro oziq-ovqat savdosining muhim tarkibiy qismi 
sifatida ragʻbatlantirish

Ushbu keltirilgan strategik yo‘nalishlar asosida har bir yo‘nalish uchun aniq maqsadlar shakllantirildi.

X U L O S A  V A  T A K L I F L A R
Oziq-ovqat xavfsizligini boshqarishning hududiy strategiyasi hududlarning tabiiy, iqtisodiy va ijtimoiy 

xususiyatlarini hisobga olgan holda, ularning oziq-ovqat bilan ta’minlanish barqarorligini ta’minlashga 
qaratilgan kompleks chora-tadbirlar tizimidir. Mazkur strategiya hududiy resurslardan samarali foydalanish, 
oziq-ovqat ishlab chiqarish hajmini oshirish va taqsimot tizimini takomillashtirish orqali oziq-ovqat xavfsizligini 
mustahkamlashni maqsad qiladi.

Birinchidan, tabiiy resurslardan samarali foydalanish doirasida hududlarning biologik xilma-xilligini saqlab 
qolish uzoq muddatli oziq-ovqat xavfsizligini ta’minlashda hal qiluvchi omil sifatida e’tirof etiladi.

Ikkinchidan, oziq-ovqat ishlab chiqarishni rivojlantirish bo‘yicha har bir hududda oziq-ovqat mahsulotlariga 
ixtisoslashgan klasterlar yaratish orqali ishlab chiqarish samaradorligini oshirish imkoniyati mavjud. Bu 
yondashuv mahalliy iqtisodiy potensialdan to‘laqonli foydalanish imkonini beradi.

Uchinchidan, taqsimot va infratuzilmani takomillashtirish doirasida mahsulotlarni saqlash uchun zamonaviy 
omborxona tizimlarini rivojlantirish, transport-logistika imkoniyatlarini kengaytirish va sovitish texnologiyalarini 
modernizatsiya qilish zarur.

Bundan tashqari, quyidagi yo‘nalishlar ham oziq-ovqat xavfsizligini ta’minlashda alohida ahamiyat kasb 
etadi:

2	  Muallif tomonidan ishlab chiqilgan.

– Ijtimoiy-iqtisodiy qo‘llab-quvvatlash choralarini kuchaytirish,
– Ekologik barqarorlikni ta’minlash,
– Texnologiyalar va innovatsiyalarni joriy etish,
– Qishloq xo‘jaligida raqamli monitoring tizimlarini yo‘lga qo‘yish,
– Hosildorlikni oshirish maqsadida biotexnologiyalarni keng qo‘llash,
– Hududlararo hamda xalqaro hamkorlik orqali resurslarni o‘zaro taqsimlash va kooperatsiyani 

mustahkamlash.
Hududlarning o‘zaro tajriba almashinuvi, integratsiyalashgan hamkorlik dasturlarini rivojlantirish barqaror 

rivojlanishning negizini tashkil etadi. Mazkur strategiyani amalga oshirishda har bir hududning o‘ziga xos 
imkoniyatlari va mavjud muammolari chuqur tahlil qilinishi, qarorlar esa mahalliy ehtiyojlar va mavjud resurslarga 
tayangan holda qabul qilinishi lozim.

Foydalanilgan adabiyotlar ro‘yxati
1.	 O‘zbekiston Respublikasi Prezidentining 09.09.2020 yildagi “Respublika oziq-ovqat sanoatini jadal rivojlantirish hamda 

aholini sifatli oziq-ovqat mahsulotlari bilan to‘laqonli ta’minlashga doir chora-tadbirlar to‘g‘risida”gi PQ-4821-son Qarori.
2.	 Волкова Н.А., Яцковой Д.В. Анализ конкурентоспособности пищевых предприятий. УДК: 338.45:664.6(477) http://

orcid.org/0000-0001-6401-5584.
3.	 ШаталоваА.Н. “Особенности формирования стратегии устойчивого развития предприятий пищевой 

промышленности”. Научный журнал НИУ ИТМО. Серия Экономика и экологический менеджмент № 2, 2020.
4.	 Кадиров, А. (2021). Саноат корхоналарининг иқтисодий барқарорлигини таъминлашда контроллинг тизими 

самарадорлигини баҳолаш. Иқтисодиёт ва таълим, (3), 152-158.
5.	 Щетинина И.В., Калугина З.И., Фадеева О.П., Чупин Р.И. Продовольственная безопасность России в условиях 

глобализatsiи и международных граничений. - Новосибирск: ИЭОПП СО РАН, 2019. - 15 с.
6.	 Юрк Н.А. Повышение качества и безопасности молочной продукции путем вне дрения системы менеджмента // 

Экономика сельскохозяйственных и перерабаты вающих предприятий. – 2021. – № 12. – c. 28–31.
7.	 Дырдонова А.Н. Управление устойчивым развитием промышленных кластеров / Автореферат диссертatsiи...

доктора экономических наук. Курск. 2019. 48 с.
8.	 Соломенников А.Е., Сигаев С.И. Влияние факторов неопределенности внешней среды и технологических 

особенностей производства колбасных изделий на устойчивое развитие предприятий мясоперерабатывающей 
промышленности России // Сельское хозяйство. 2020. № 1. С. 1-14.

9.	 Кадиров, А. М. (2021). Модель обеспечения экономической устойчивости промышленных предприятий на 
основе системы контроллинга.

10.	 Kadirov Abdumalik Theoretical and methodological foundations of ensuring financial and economic stability of 
enterprises. E3S Web of Conferences 402, 08005 (2023) TransSiberia 2023 8005 (08005), 1-15



Manzilimiz: Toshkent shahar, Mirzo Ulug‘bek tumani 
Kumushkon koʻchasi, 26-uy. 

Jurnal sayti: https://yashil-iqtisodiyot-taraqqiyot.uz

2025. № 6

Ingliz tili muharriri:Ingliz tili muharriri: Feruz Hakimov Feruz Hakimov
Musahhih:Musahhih: Zokir ALIBEKOV  Zokir ALIBEKOV 
Sahifalovchi va dizayner: Sahifalovchi va dizayner:  Oloviddin Sobir o‘g‘li Oloviddin Sobir o‘g‘li

 © Materiallar koʻchirib bosilganda ““Yashil” iqtisodiyot va taraqqiyot” jurnali manba sifatida 
koʻrsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Jurnalga istalgan payt quyidagi rekvizitlar orqali obuna boʻlishingiz mumkin. Obuna boʻlgach, 
@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
El.Pochta: sq143235@gmail.com

